
Dumonda Schutz 

concernent la bova da Brinzauls – garanzia da l'avertura da la Val d'Alvra Dadens 

Resposta da la Regenza 

 

Il vitg da Brinzauls è situà sin ina gronda sbuvada. Perquai che las defurmaziuns dal 

terren creschan cuntinuadamain dapi il cumenzament dal 21. tschientaner, vegn la 

bova da Brinzauls survegliada sistematicamain dapi l'onn 2009, e dapi l'onn 2017 

han lieu scleriments geologics detagliads. Perquai ch'ils moviments s'accelereschan 

vinavant fermamain e sin fundament da las enconuschientschas ch'èn resultadas da 

questas analisas, èn vegnids iniziads il cumenzament da l'onn 2020 scleriments 

cumplessivs davart la realisabladad da mesiras da sanaziun. Da quai è resultà 

tranter auter il project d'ina gallaria da sondagi sco er d'ina gallaria da drenascha. 

Actualmain èn las sveltezzas anc adina sin in aut nivel (stadi matg 2025), tant tar la 

«bova Muntogna» sco er tar la «bova Vitg». Crudadas da crappa e da blocca datti 

actualmain mo en paucs singuls cas. 

 

Tar la dumonda 1: Tenor l'art. 7 al. 1 da la Lescha davart las vias dal chantun Gri-

schun (LVias; DG 807.100) ha mintga vischnanca il dretg d'avair access ad ina via 

chantunala. Il medem dretg vala er per l'access d'ina fracziun communala, sche 

almain 30 persunas cun domicil stabel abitan là (art. 7 al. 2 LVias). En cas d'eve-

niments da la natira extraordinaris en quellas vischnancas ch'èn accessiblas 

unilateralmain, na poi betg vegnir exclus, che la cuntanschibladad sur la via è 

restrenschida durant ina tscherta perioda.  

Er sche la via tranter Brinzauls e Vazerol è serrada actualmain, resta la Val d'Alvra 

Dadens cuntanschibla da tut temp sur la Via da l'Alvra e la Val da la Landwasser 

Dadora sur Tavau. Uschia è l'access en cas d'urgenza, particularmain per il pro-

vediment medicinal, da princip garantì. Sch'ina crudada da la «bova Muntogna» 

interrumpess la via chantunala tranter Casti e Surava, pudess resultar temporarmain 

in disturbi en spezial per las scolaras ed ils scolars sco er per las pendularias ed ils 

pendularis, perquai che talas e tals stuessan prender en cumpra da far in detur. 

Tenor il stadi da las enconuschientschas actualas ston ins – en cas d'in tal eve-

niment – dentant presumar, ch'i resultia mo in disturbi da paucs dis, fin che la via 

chantunala po puspè vegnir averta per il traffic.  

 

Tar la dumonda 2: In access d'urgenza Casti–Surava sur la via da guaud Sagliot, 

particularmain sco via da scola e da pendularis, è vegnì examinà per l'emprima giada 

l'onn 2020. Per quest intent è vegnida elavurada tranter auter in'expertisa geologica 

davart la realisabladad. L'engrondiment da la via da guaud custass – tenor il pre-

ventiv – var 1,7 milliuns francs. Cun quest standard da construcziun na fissan den-

tant – tut tenor l'intensitad da l'enviern – il traffic sin la via senza cuvrida dira, il pas-

sadi cun vehichels pli gronds (camiuns, bus) sco er en general las cruschadas da 

vehichels, betg pussaivels en tscherts lieus. In engrondiment tenor las normas, sche 

insumma pussaivel, chaschunass custs bler pli auts. Ils custs per la realisaziun, per il 

mantegniment e per la gestiun da la colliaziun stuess la vischnanca d'Alvra surpigliar 

(cf. dumonda 3). L'access d'urgenza avess, sco ch'il num tradescha, senz'auter mo in 

caracter preventiv, pia per il cas ch'ina crudada pli gronda arrivass fin sin la via chan-

tunala. Tenor las valitaziuns actualas èsi da presumar, ch'in tal eveniment capitia cun 

la pitschna probabilitad da 0,1 fin 0,5 pertschient.  

Tenor cunvegnientscha tranter l'Uffizi chantunal da construcziun bassa, l'Uffizi da 

guaud e privels da la natira e la vischnanca d'Alvra èsi perquai vegnì concludì da 

betg pli persequitar la realisaziun d'ina via da guaud nuninterrutta. 

 

Tar la dumonda 3: Ina basa legala per la finanziaziun d'in access d'urgenza tras il 

chantun n'exista ni en la legislaziun da vias ni en la legislaziun forestala. Ils custs 

previsibels per la realisaziun che importassan 1,7 milliuns francs sco er ils custs per 

la gestiun e per il mantegniment stuess la vischnanca d'Alvra surpigliar.  

